
Kehadiran Agong ubati kesedihan 
mangsa banjir sambut Krismas

“KAMI sangat teruja dengan kedatangan 
Agong dan memberi keceriaan kepada kami 
di pusat ini,” kata seorang mangsa banjir 
M. Thilagavathy, 28, di pusat pemindahan 
sementara (PPS) di Pusat Latihan Pengajar dan 
Kemahiran Lanjutan (CIAST), Seksyen 19 hari 
ini. 
 
Wanita itu menzahirkan rasa teruja kerana tidak 
menyangka dapat bertemu dengan Yang di-
Pertuan Agong Al-Sultan Abdullah Ri’ayatuddin 
Al-Mustafa Billah Shah yang sekurang-
kurangnya dapat mengubat rasa sedih apabila 
tidak dapat menyambut Krismas seperti 
sebelum ini. 
 
“Persiapan untuk Krismas pun kami sudah 
sediakan namun semua sudah hancur kerana 
banjir. Tapi kita pun tidak sangka juga walaupun 
tidak dapat sambut (Krismas), Agong pula datang ke sini ucap ‘Merry Christmas’ pada kami. 
 
“Agong pesan ‘Jangan risau semua akan jadi baik lepas ini. Kalau hendak apa-apa bagitahu dekat orang 
di sini (pengurusan PPS)’,” kata Thilagavathy kepada pemberita di PPS tersebut hari ini.. 
 
Seman Idon, 41, berkata sudah semestinya dia berasa sedih tidak dapat menyambut Krismas seperti 
biasa dan berkumpul bersama sanak saudara. 
 
Tambah pilu, Seman yang berasal dari Betong, Sarawak itu berkata rancangan asalnya untuk 
menyambut Krismas bersama keluarga di Sarawak terpaksa ditangguhkan susulan banjir teruk di 
kawasan Taman Sri Muda. 
 
“Tiket saya sudah beli untuk kami sekeluarga. Tunggu masa sahaja untuk pulang, sekali jadi banjir ini. 
Memang sedih sangat. Barang-barang persediaan semua sudah habis rosak. 
 

“Bila Agong datang sini jumpa sendiri 
depan mata, rasa seperti ada sambutan 
di sini dan Baginda juga ada bagi 
sumbangan dan wang pada anak-anak. 
Anak-anak suka,” katanya. 
 
Terdahulu, Seri Paduka berkenan 
berangkat dengan memandu sendiri 
kenderaan pacuan empat roda ke PPS 
sekitar 9.50 pagi yang disambut Raja 
Muda Selangor Tengku Amir Shah. 
 
Seri Paduka berkenan meluangkan masa 
kira-kira 40 minit menyantuni mangsa 
terjejas dengan banjir di Taman Sri 
Muda dan turut mengucapkan “Merry 
Christmas” (Selamat Hari Krismas) 
kepada mangsa yang menyambut 
perayaan itu sebelum berangkat ke 
lokasi seterusnya di Masjid Taman Sri 
Muda.

Yang di-Pertuan Agong Al-Sultan Abdullah Ri’ayatuddin Al-Mustafa 
Billah Shah berkenan menyantuni mangsa banjir di sekitar Taman 
Seri Muda Seksyen 25.

Yang di-Pertuan Agong Al-Sultan Abdullah Ri’ayatuddin Al-Mustafa Billah 
Shah (kiri) berkenan menyampaikan bantuan kepada mangsa banjir di pusat 
pemindahan sementara (PPS) di Pusat Latihan Pengajar dan Kemahiran 
Lanjutan (CIAST), Seksyen 19.



 
MISI BANTUAN BANJIR KWP, 25 DISEMBER 2021 

OPERASI PKOB BUKIT CHANGGANG SEMAKIN GIAT 
 
PKOB Bukit Changgang meneruskan Misi 
Bantuan Banjir KWP di Bukit Changgang, Daerah 
Kuala Langat yang memasuki hari kelima KWP  
hari ini. Operasi hari ini mensasarkan 5 kawasan 
untuk dibersih dan dipulihkan melibatkan 
Madrasah Miftal Ul-Ulum Kg Bukit Changgang, 
Klinik Kesihatan Bukit Changgang, Surau Al-
Ehsaniah,  Tabika PASTI  At-Taqwa dan Sekolah 
Intergrasi At-Taqwa. 

Operasi PKOB telah digerakkan secara giat 
dengan penambahan petugas dari DBKL, PPj 
dan Sukarelawan dari KWP, PTGWP, MSWP 
secara keseluruhannya berjumlah 110 orang. 
Operasi hari ini juga telah dijayakan bersama 
NGO dan Institut Pengajian Tinggi Awam 
seperti Universerti Malaya di Surau Al-
Ehsaniah,  Tabika PASTI  At-Taqwa dan 
Sekolah Intergrasi At-Taqwa. 4 Kawasan 
sasaran operasi telah berjaya diselesaikan.                                     

Manakala, operasi di Sekolah 
Intergrasi At-Taqwa akan 
disambung disebabkan masalah 
bekalan air hari ini.  

Misi Bantuan Banjir KWP telah 
menyediakan satu platform yang 
dilihat telah memberi inspirasi 
kepada banyak pihak untuk 
terlibat dalam membantu 
mangsa-mangsa banjir  di 
kawasan ini. Hari ini didapati 
pelbagai NGO, IPTA dan Agensi 
telah menghulurkan bantuan di 
Kawasan ini. 

#KWPbantu 
#kitabantu 
#KeluargaMalaysia 
 

Kerja-kerja pembersihan Sekolah Intergrasi 
At Taqwa yang turut dibantu oleh Ngo dan 

pelajar Universiti Malaya  

Kerja-kerja pembersihan Klinik Kesihatan Bukit Changgang 
oleh Pasukan Petugas dan Sukarelawan KWP 

Kerja-kerja pembersihan Madrasah Miftah 
Ul-Ulum  





















Dbkl sedia bantu bersih kawasan 
terjejas luar kl - Shahidan

DEWAN Bandaraya Kuala Lumpur (DBKL) akan turut membantu membersihkan kawasan 
pasca banjir melibatkan jentera berat di kawasan luar ibu kota khususnya di Lembah Klang.  
 
Menteri Wilayah Persekutuan Datuk Seri Dr Shahidan Kassim berkata setakat ini lebih 20 lori 
dan 10 mesin pengorek telah digerakkan bagi membantu membersihkan kawasan terjejas 
banjir di Hulu Langat, Selangor serta Bentong, Temerloh dan Mentakab di Pahang.  
 
“Saya dah cadang juga kepada tuan DO (pegawai daerah) tadi agar kita ‘outsource’ (cari 
khidmat  luar) NGO (badan bukan kerajaan) untuk beri bantuan dalam bentuk sewa lori dan 
‘backhoe’ (pengorek kaut) yang lebih diperlukan. 
 
Bermula esok ada satu NGO yang akan bantu di sini (Puchong), dengan sewa lori melibatkan 
tiap satu pasukan ada satu ‘backhoe’ dan tiga lori untuk alihkan sampah dan sebagainya,” 
katanya kepada pemberita selepas meninjau kawasan terjejas banjir sekitar Puchong, dekat 
sini hari ini. 
 
Shahidan turut menyeru semua pihak lain termasuk NGO untuk lebih fokus menyalurkan 
bantuan yang lebih diperlukan untuk situasi pasca banjir memandangkan sumbangan seperti 
makanan dilihat seakan menjadi lambakan. 
 
Dalam pada itu Shahidan berkata DBKL turut bersiap siaga dengan kemungkinan berlakunya 
gelombang kedua banjir.  
 
Katanya, situasi di Kuala Lumpur yang juga terjejas teruk melibatkan 1,056 keluarga selain 
mencatatkan lebih 80 kes cerun runtuh minggu lalu kini berada di bawah kawalan. 
 
Terdahulu, Shahidan menyertai tinjauan kawasan banjir di sekitar Puchong bersama Perdana 
Menteri Datuk Seri Ismail Sabri Yaakob.

Shahidan meninjau Pasukan Simpanan 
Persekutuan (FRU) ketika operasi 
pembersihan pasca banjir di Hulu Langat.



Ismail Sabri bersama pasukan Angkatan 
Tentera Malaysia (ATM) membantu proses 
pembersihan pasca banjir di Hulu Langat.



Pembinaan projek lebuhraya EKVE 
punca banjir di Taman Sri Nanding

 
PROJEK pembinaan lebuhraya Lembah Klang Timur (EKVE) merupakan antara punca banjir 
genang yang berlaku di Taman Sri Nanding sehingga menyebabkan kemusnahan besar kepada 
penduduk. 
 
Perdana Menteri, Datuk Seri Ismail Sabri Yaakob berkata, hasil pemantauannya di kawasan 
perumahan itu, beliau mendapati longkang tertutup dan menganggu sistem saliran di situ. 
 
Ia menyebabkan air Sungai Langat yang terletak di belakang kawasan perumahan itu melimpah 
hingga menenggelamkan rumah di kawasan itu. 
 
“Banjir ini bukan sahaja di sebabkan air hujan, tapi (tinjauan) di Taman Sri Nanding tadi 
(mendapati) kerana projek EKVE. 
 
“Longkang tertutup dan sebagainya menyebabkan banjir lebih cepat,” katanya dalam sidang 
media di Masjid Al-Muttaqin dekat Dusun Tua selepas meninjau keadaan bencana di Taman Sri 
Nanding hari ini.  
 
Hadir sama, Menteri Wilayah Persekutuan, Datuk Seri Dr Shahidan Kassim, Ketua Setiausaha 
Negara (KSN) Tan Sri Mohd Zuki Ali, Panglima Angkatan Tentera Malaysia (ATM) Jeneral Tan 
Sri Affendi Buang, Ketua Polis Negara, Tan Sri Acryl Sani Abdullah Sani dan Ketua Pengarah 
Jabatan Bomba dan Penyelamat (JBPM) Datuk Seri Mohammad Hamdan Wahid.- WILAYAHKU

Salah seorang penduduk Taman Sri Nanding dilihat sedang 
melakukan proses pembersihan di kediaman miliknya selepas 
dinaiki air banjir.



Perdana Menteri Ismail Sabri Yaakob 
(kanan) bersama Menteri Wilayah 
Persekutuan Datuk Seri Dr Shahidan 
Kassim (dua kanan) menemui penduduk 
kampung di Taman Sri Nanding.

Ismail Sabri melihat 
keadaan longkang yang 
tersumbat dipenuhi 
lumpur akibat banjir di 
Taman Sri Nanding, Hulu 
Langat.



Menteri Wilayah Persekutuan Datuk 
Seri Dr Shahidan Kassim (kanan) ketika 
Program Gotong-Royong Keluarga 
Malaysia di Taman Sri Nanding, Hulu 
Langat.

Perdana Menteri Datuk Seri Ismail Sabri Yaakob (tiga 
kanan) bersama Menteri Wilayah Persekutuan Datuk Seri Dr 
Shahidan Kassim (kanan) menyantuni penduduk kampung 
yang terjejas akibat banjir pada Program Gotong-Royong 
Keluarga Malaysia di Hulu Langat.



Kerajaan sedia insinerator bergerak 
untuk lupus sisa pepejal

KERAJAAN melalui Kementerian Alam sekitar dan Air (KASA) telah menyediakan insinerator 
bergerak untuk melupuskan sampah-sampah yang terhasil akibat bencana di kawasan yang 
terjejas. 
 
Perdana Menteri, Datuk Seri Ismail Sabri Yaakob berkata, insinerator itu dinamakan pyrolisis 
bersifat dan mudah alih akan melupuskan sisa pepejal di kawasan kejadian secara in-situ. 
 
“Di tempat kejadian, kita akan bawa pyrolysis dan tugasnya seperti insinerator tapi tiada asap 
dan ia lebih bersih untuk alam sekitar 
 
“Sekarang kaedah yang dibuat disini, kita kumpul semua sampah-sampah mereka datang 
secara mobil untuk bersihkan. dan sekarang ini mereka sedang bersihkan kawasan di Kampung 
Bukit Changgang,” katanya ketika sidang media selepas meninjau keadaan di Hulu Langat di 
sini hari ini.  
 
Jelasnya, KSN akan memaklumkan secara terperinci mengenai kaedah tersebut selepas 
mempengerusikan mesyuarat jawatankuasa khas pasca banjir yang diadakan esok.-
WILAYAHKU

Pasukan Simpanan 
Persekutuan (FRU) turut 
menghantar pasukannya bagi 
membantu operasi pembersihan 
di Program Gotong-Royong 
Keluarga Malaysia Taman Sri 
Nanding.



Longgokan sampah yang diletakkan 
di luar rumah penduduk ketika proses 
pembersihan secara menyeluruh dijalan di 
Taman Sri Muda, Shah Alam.

Antara kediaman penduduk Taman Sri 
Nanding yang terjejas serta dinaiki air banjir 
ketika tinjauan pada Program Gotong-
Royong Keluarga Malaysia.



Kerajaan tubuh task force pasca 
banjir 

KERAJAAN akan membentuk pasukan petugas khas (Task Force)  pasca banjir bagi 
memudahkan koordinasi antara agensi bagi memudahkan urusan yang berkaitan dengan 
bencana tersebut. 
 
Perdana Menteri, Datuk Seri Ismail Sabri Yaakob berkata, task force tersebut akan 
dipengerusikan oleh  Ketua Setiausaha Negara (KSN), Tan Sri Mohd Zuki Ali dan mesyuarat 
pertama akan dilaksanakan esok. 
 
Beliau berkata, jawatankuasa itu akan dianggotai Ketua-ketua agensi yang terlibat seperti 
Panglima Angkatan Tentera Malaysia (ATM), Ketua Polis Negara, Ketua Pengarah Jabtaan 
Bomba dan Penyelamat (JBPM) dan lain-lain. yang akan ditentukan oleh KSN. 
 
“Saya bersetuju untuk mewujudkan jawatankuasa khas bagi pasca banjir dan persediaan 
gelombang ke dua kerana dari segi ramalan cuaca ia berkemungkinan akan berlaku. 
 
“Kerja kerja pasca banjir itu lebih besar rumit kerana bukan sahaja dari segi kerja-kerja 
pembersihan memerlukan koordinasi dan kerjasama dari agensi ia termasuk pertubuhan bukan 
kerajaan (NGO) dan sebagainya yang melibatkan keperluan dan alatan. 
 
“Begitu juga dengan pembahagian sumbangan daripada NGO, sumbangan wang ihsan, 
pembaikan rumah dan sebagainya dan  memerlukan koordinasi yang betul-betul lengkap dan 
sempurna barulah dapat diselesaikan segera,” katanya.- WILAYAHKU



Salah seorang kakitangan Yayasan Wilayah 
Persekutuan yang hadir untuk membantu 
operasi proses pembersihan pasca banjir di 
Hulu Langat.



Staf YWP sertai Gotong Royong 
Perdana berbagai agensi

Staf Yayasan Wilayah Persekutuan (YWP) turun beramai-ramai pada Ahad menyertai Gotong 
Royong Perdana berbagai agensi di Taman Sri nanding Hulu Langat. 
 
Gotong Royong Perdana itu dimulai dengan kehadiran Perdana Menteri Datuk Seri Ismail Sabri 
Yaakob bersama Menteri Wilayah Persekutuan Datuk Seri Shahidan Kassim ke Surau Al Munir 
Taman Sri nanding jam 9.00 pagi. 
 
Sebagaian besar agensi kerajaan termasuk ATM, Polis, Bomba, JPS, DBKL, MPKJ terlibat 
dengan program tersebut. 
 
Berbekalkan waterjet, plastik sampah, penyapu, penyodok, sarung tangan getah, kasut but 
getah dan kereta sorong, kakitangan YWP membersihkan kawasan perumahan di Taman Sri 
Nanding.  
 
Selain kerja pembersihan pasca banjir, YWP turut mengagihkan bantuan makanan kepada 
mangsa serta petugas di sekitar Taman Sri Muda, Hulu Langat, Dengkil dan Sungai Penchala 
termasuk Pusat Pemindahan Sementara (PPS) antaranya Dewan Sultan Sulaiman, Dewan 
Jalan Hamzah dan SJK(T) Saraswathy.



JKR, IKRAM sahkan Kondominium 
Seri Duta 1 tidak selamat

SABRINA SABRE  
 
JABATAN Kerja Raya (JKR) dan Institut Kerja Raya Malaysia (IKRAM) mengesahkan bahawa 
struktur tanah di Kondominium Seri Duta 1 tidak selamat sekali gus mengarahkan penduduk 
berpindah atas faktor keselamatan berkuat kuasa Ahad. 
 
Dewan Bandaraya Kuala Lumpur (DBKL) dalam satu kenyataan memaklumkan pihak pemaju 
telah melantik perunding bagi menganalisa keselamatan bangunan dan cerun di kawasan 
pemaju. 
 
Sehubungan dengan itu, pihak JKR dan IKRAM telah melakukan lawatan tapak di kawasan 
tersebut dan mengenal pasti beberapa petanda menunjukkan Kondominium Seri Duta 1 kini 
tidak selamat untuk didiami. 
 
“Satu maklum balas kestabilan daripada pihak perunding, JKR dan IKRAM telah dikeluarkan 
dan mendapati struktur bangunan tersebut bermasalah dan berisiko terjadinya runtuhan tanah 
yang lebih kritikal,” kata DBKL. 
 
Menurut DBKL, terdapat tanda-tanda berlakunya pergerakan tanah yang memberi kesan 
kepada struktur bangunan. 
 
“Antara tanda berlakunya pergerakan tanah adalah column dengan dinding yang telah terpisah, 
surface tension crack di beberapa permukaan tanah dan keretakan di bawah lantai. 
 
“Tanda-tanda tersebut menunjukkan keadaan di kawasan tersebut adalah tidak selamat dan 
akan memberikan risiko kepada penghuni Kondominium Seri Duta 1 dan penghuni yang berada 
di tanah milik Pesuruhjaya Tanah Persekutuan (PTP),” jelas DBKL dalam satu kenyataan pada 
Ahad. 
 
Tambahnya, pihak pemaju telah mengosongkan unit-unit penduduk yang terkesan sebagai 
tindakan awalan bagi menghalang hakisan yang berterusan dan boleh menyebabkan 
pergerakan kepada pile cap.  
 
“Kerja-kerja pemulihan cerun dan bangunan di dalam kawasan pemaju akan dilakukan dengan 
kadar segera. 
 
“Pada masa sama, IKRAM akan memantau pergerakan tanah di kawasan itu secara lebih 
dekat,” ujarnya. - WILAYAHKU



KWP bersihkan rumah penduduk 
Jelebu 

KAWASAN rumah penduduk di Jelebu, Negeri Sembilan yang dinaiki lumpur setebal 2 inci 
susalan kejadian banjir yang melanda pada 18 Disember lalu mendapat perhatian daripada 
Kementerian Wilayah Persekutuan (KWP).  
 
Beberapa kakitangan telah turun padang membantu kerja-kerja pembersihan halaman rumah 
yang terjejas pada ahad (semalam) bersama penduduk setempat.  
 
“Semoga bantuan yang dihulurkan ini dapatlah sedikit sebanyak meringankan beban mereka.  
 
“Terima kasih kepada sukarelawan yang terlibat kerana melakukan kerja pembersihan dengan 
bersemangat,” jelas kenyataan di Facebook KWP.



LUMPUR setebal 2 inci dapat dibersihkan 
dengan bantuan daripada pasukan KWP.

KAKITANGAN KWP turun 
padang membantu 
membersihkan rumah 
mangsa banjir di Jelebu.
















